
Idħol fis-sit ufiċċjali tal-Għaqda tagħna sabiex tkun aġġornat mal-aħħar aħbarijiet, avvizi u sejħiet. 

Il- 

Qabel nibda b’dan il-messaġġ nixtieq mill-ewwel nirringrazza lil kulħadd għall-appoġġ li sibna matul din is-sena 

straordinarja, s-sena tal-45 sena anniversarju.  GRAZZI kbira lill-Patruna tagħna li kienet magħna f’ kull ġurnata. Għadkom 

ma tistgħux timmaġinaw kemm kienet qrib u kienet hi li mexxiet din is-sena. Kollox maħdum minn qabel u meta tħares lura 

tidher l-ID TAGĦHA li kienet hemm magħna l’ħin kollu.  Grazzi Patruna Tagħna. Iva kienet sena straordinarja għax fiha rajna 

l-Banda tagħna toħroġ iddoqq tlett darbiet barra minn xtutna f’ seba’ xhur!! Dawn il-mawriet tagħna saħħew iktar lill-Banda 

tagħna u komplew ipoġġu l-isem tagħha mall-aqwa Baned Maltin u Għawdxin.  

“Kulħadd kelma waħda.  

Kif jista jkun li din il-banda għamlet dawn l-avvanzi kbar!!” 

Matul is-sena 2024 daqqejna  17-il darba, fosthom fil-Karnival, Kristu fi Triqatna, tlett t’ijiem fil-Festi tal-Palazz, fl-Open Day 

u l-Maratona tal-Kulleġġ San Ġorġ Preca, fil-Festa ta’ San Ġorġ Preca, 5 servizzi waqt il-Festa Titulari, fil-Festa ta’ San 

Ġużepp l-Imsida, fl-Anniversarju tal-Għaqda waqt id-Diverse Fest, fil-Festa ta’ San Franġisk, fil-Kunċert tal-Inawgurazzjoni 

tal-Koppla u fl-Isptar biex inferru lit-tfal morda.  Dawn barra is-servizzi mużikali barra minn Malta.  

 

Attivitajiet għal Kulħadd  

Matul is-sena l-Għaqda tagħna baqgħet twettaq il-Pjan Operattiv tagħha billi organizzat diversi attivitajiet għal Kulħadd 

fosthom persuni b’Diżabilita, Barranin u nies Vulnerabbli oħra. Hawn insemmi t-tqassim tal-Ikel b’xejn lil 100 ruħ fi tlett 

attivitajiet, il-lifter għall-planċier tagħna, persuni barranin li jieħdu sehem fl-attivitajiet tagħna bħal dik li saret fil-ftuħ tas-sena 

Ċiniża u  fid-Diverse Fest li saret l-ewwel darba fil-Ħamrun u s-sehem ta’ Persuni b’diżabilita’ fil-kunċerti u s-servizzi tagħna. 

“Inklużjoni  / Innovazzjoni” 

Diska Banda ta’ Kulħadd.  

Ridna li nibqgħu nfakkru dan l-anniversarju permezz ta’ kanzunetta Ii ntlaqet tajjeb minn kulħadd – Banda ta’ Kulħadd. Din id-

diska kompliet tisiġilla fejn tħabbat il-qalb tal-Banda tagħna, banda li m’għandiex kuluri u partiti iżda bħall-Patruna ideja miftuħa 

għal kulħadd.  

 

Proġetti  

Kif jista’ jkun li ssemmi l-Għaqda Mużikali Immakulata Kunċizzjoni u ma ssemiex il-Proġetti!! Iva ipparteċipajna f’ kull sejħa li kien 

hemm għall-Fondi Ewropej u anke Pubbliċi.  U nistgħu ngħidu li l-Banda tagħna mhux biss ħadet fondi iżda dejjem ġiet minn ta’ 

quddiem. Irridu ngħidu wkoll li kien hemm proġetti oħrajn li ġew ffinanzjati mill-membri tagħna permezz ta’ diversi donazzjonijiet.  

Insemmi l-iskultura tal-arkivju l-ġdid, l-ittri l-ġodda madwar il-bieb,  il-batterija sabiex iżzomm l-enerġija biex ikollna l-każin tagħna 

iktar effiċjenti, strumenti mużikali ġodda fosthom klarinetti, trumbetti u katuba ġdida, tkomplija tal-pittura tal-intrata, statwa u 

kolonna ta’ Santa Ċeċilja, tkomplija tal-planċier tagħna permezz ta’ injam u skultura ġdida, lifter għall-planċier, ikel lil persuni 

vulnerabbli, kors u wirja fuq l-arti bil-melħ, proġett ta’ team building għall-membri tagħna flimkien ma’ għaqdiet oħra fil- Ħamrun, 

Printer 3D u kors għall-membri tagħna, Attivita Multikulturali, Diverse Fest, tnehdija ta’ ktejjeb għat-tfal u għoti ta’ strumenti 

mużikali lil kull skola fil-Ħamrun u Blata l-Bajda u proġett tal-Erasmus+ li ta l-opportunita lil 18 il-żagħżugħ biex jiltaqa'’ ma’ 

żgħażagħ oħra fi Sqallija  

 

Warda u Qamar tad-Deheb 

Proġett li ser jibqa’ għall-qalbna u nittamaw li jibqa’ tifkira anke għal ta’ warajna hija l-Warda tad-Deheb li ġiet impoġġija f’riġlejn il-

ġawrha tagħna. Dan il-proġett ġie varat sewwa sew meta ħadna l-aħbar li sejrin immorru Lourdes fi Franza u nistgħu ngħidu li 

kompla jgħaqqad il-Parroċċa mal-Għaqda tagħna u l-Għaqda tagħna, mal-membri u l-ammiraturi. Kulħadd b’ħeġġa waħda u 

b’qalb waħda. Kien mument kommoventi ħafna meta f’nhar il-

Festa tpoġġiet din il-warda f’ riġlejn Marija, eżattament quddiem il-

każin tagħna.  

 

Għall-mawra tagħna ġewwa Fatima ġie ordnat Qamar tad-deheb li 

tbierek fil-post fejn dehret il-Madonna waqt quddiesa li saret bil-Malti u bil-Banda. Kien mument ieħor sabiħ li mhux ser 

jintesa. Dan il-qamar tpoġġa f’ riġeljn l-istatwa tal-Kunċizzjoni li għandna fil-Każin tagħna. Din l-istatwa kienet ġiet irregalata 

mil-familja Zammit. B’hekk nistgħu ngħidu li għandna tifkira ta’ kull mawra li għamilna.  

 

Laqgħa mal-Papa Franġisku 

Qisu għall-Banda tagħna m’hemm xejn li huwa mpossibli!! Iva anke Ruma wasalna u saħanistra kellna udjenza mal-Papa li 

anke poġġa ġawhra fil-qalba tal-warda tad-deheb tagħna. Kellna wkoll ix-xorti li nżuru l-post fejn ġiet manifatturata l-istatwa 

tagħna sewwa sew fl-1903 qabel ma’ ġiet imbierka mill-Papa u waslet f’ pajjiżna.  Il-Kumitat ippreżenta nkwatru tal-Patruna 

tagħna bħala tifkira filwaqt li l-Papa ffirmalna l-karlotta tiegħu.  

 

Bini tat-Tieni Sular  

Matul din-sena ksibna wkoll il-permessi meħtieġa sabiex nkunu nistgħu nibdew il-proġett ambizzjuż.  Ma kenitx faċli iżda bl-

għajnuna tal-Perita tagħna u diversi esperti wasalna sabiex ksibna l-permessi meħtieġa f’ Settembru 2024. Bħalissa 

għaddejin bl-aħħar dokumenti u kuntratti sabiex inkunu nistgħu nibdew fil-gimgħat li ġejjien.  Għal dan il-proġett għandna 

bżonn ħafna għajnuna u għalhekk inħeġġu lil kulħadd sabiex jersaq lejna u jara fejn wieħed jista’ jagħti l-għajnuna tiegħu.  

Festa 2024  

Il-Festa 2024, bħal dejjem, kienet festa denja li tagħti ġieħ lill-Għaqda tagħna u lill-Parroċċa tagħna.  Kemm kellna mumenti 

sbieħ fejn fraħna flimkien u fl-istess ħin iltqajna ma’ ħafna li ġew iżuruna fosthom waqt il-bibita annwali.  Kemm kien 

mument sabiħ meta fostna kellna diversi Ambaxxaturi li ingħaqdu magħna għall-Festa 2024 fosthom l-Eċċelenza 

Ambaxxatur għall-Malta fi Franza is-Sur Clive Pierre Agius, l-Eċċelenza Ambaxxatur għall-Portugal s-Sur John Camilleri u  

l-Eċċelenza Ambaxxatur għall-Vatikan s-Sur Frank Zammit.  Bħal dejjem irċevejna sostenn mill-Eċċellenza Ambaxxatur 

Emeritu s-Sur Raymond Azzopardi. Verament inħossuna xxurtjati li għandna daqstant relazzjoni tajba u ta sostenn minn 

dawn il-persuni.   

 

Mużika Ġdida  

Matul is-sena komplejna nakkwistaw u nżiedu mal-mużika tagħna diversi partijiet mużikali ġodda. Dan Grazzi għad-

donazzjonijiet mingħand is-Sur Frans Pace, is-Sur Sean Anthony Scicluna u donazzjoni oħra ta’ Marċ Funebru mill-

Kavallier Antonio Mifsud. 

 

Presidenti u Membri Onorarji  

Matul is-sena komplejna nagħtu rikonoxximent lil dawk li ħadmu qabilna u li kieku ma kienux huma kieku ma wasalniex fejn 

qegħdin illum. Fil-fatt matul is-sena 2024 ingħataw ġieħ u ġew approvati membri onorarji, Diretturi Ġenerali li ħadmu mas-

snin.  Ġew ukoll ikkonfermati Presidenti Onorarji s-Sur Lewis Bezzina, l-Ambaxxatur Malti għall-Franza, l-Portugal u l-

Vatikan u kif ukoll l-Ambaxxatur Malti għall-Kultura.  Grazzi ħafna lil dawk u lil ħafna oħrajn tas-sostenn u l-koperazzjoni 

tagħhom. 

 Minn Jesmond Zerafa 

Sir Charles Spencer Chaplin KBE 

(16 ta' April 1889 – 25 ta' Diċembru 1977) kien attur, produttur tal-films u kompożitur tal-komiks Ingliż li kiseb fama fl-era tal-film silenzjuż.  

Huwa sar ikona madwar id-dinja permezz tal-persuna fuq l-iskrin, dak it-Tramp, kif inhu magħruf l-aktar, wieħed mil-karattri li interpreta. 

Ukoll hu  meqjus bħala wieħed mill-aktar figuri importanti fl-Industrija tal-Films. Il-karriera tiegħu mifruxa ’l fuq minn aktar minn 75 

sena,  mit-tfulija, fl-era Vittorjana, sa sena qabel mewtu  fl-1976 u kienet tinkludi kemm tifħir kif ukoll kontroversji. Huwa miet f’Diċembru 

tal-1977 fl-età ta’ 88 Sena. Chaplin ifakkar li fi tfulitu Ommu kienet tieħdu t-teatru, fejn kienu joqgħodu f’ xi ġemb jisimgħu bċejjeċ tal-opri 

fost atti teatrali oħra. Ukoll xi kultant dawn kienu jkunu segwiti mill-wirjiet imtella’ fis-sala tal-mużika, tat-l-istess teatru. Fid-dar, fiż-

żminijiet tat-tfulija, Ommu kienet tilqa’ lilu u lil ħutu billi tkanta,  tiżfen, tirreċita u timita lil artisti oħra. Chaplin sar ikona kbira madwar id-

dinja permezz tal-personalita versatili tiegħu, It-tfulija ta’ Chaplin kienet mimlija faqar u tbatija, It-traġitt pass pass fiċ-ċinematografija ma 

kienx wieħed ħafif,  eventwalment l-aktar li spikka apparti l-kummiedja kien l-element drammatika f’uħud mill-films fost l-istejjer kollha li 

nterpreta b’mod rikk. Karattri Interpretati u xi wħud minnhom id-Direzzjoni kienet tkun ukoll tiegħu:  The Kid (1921), Mara ta’ Pariġi (1923), 

The Gold Rush (1925), The Circus (1928), City Lights (1931), Modern Times (1936), The Great Dictator (1940), Monsieur Verdoux (1947), 

Limelight (1952), A King in New York (1957), A Countess from Hong Kong (1967). 

Kompożizzjoni, tmexxija, Direzzjoni Artisika.  

Apparti dan fl-1915 Charlie Chaplin kompla jitħeġġeġ f’dan il-qasam artistikament, tant li  kibret fiħ il-passjoni għall

-mużika sa minn meta kien għadu tifel u għallem lilu nnifsu jdoqq il-pjanu, il-vjolin u ċ-ċello (Self taught) u 

kkompona u dderieġa orkestri zgħar. Idderieġa ukoll mużika għall-istess films li ħadem fihom hu stess.  Huwa 

kkunsidra li l-akkumpanjament mużikali ta' film huwa importanti ħafna, u dan wera biċ-ċar fil-film A Woman of 

Paris. Minn hawn 'il quddiem l-interess fiħ dejjem kien akbar f'dan il-qasam,  ukoll  għen billi ittejjeb permezz tal-

ħoss teknoloġiku ta’ dak iz-zmien. Chaplin beda juża soundtrack orkestrali sinkroniżżati – magħmul minnu stess – 

Eżempju bħal fil-film City Lights (1931). Minn hemm 'il quddiem ikkompona l-partituri għall-films kollha tiegħu, u 

mill-aħħar tas-snin ħamsin sal-mewt tiegħu, huwa kkompona mużika strumentali oħra f’ uħud mill-films tiegħu. 

Attivitajiet oħra organizzati mill-Kunsill Lokali 

Mhux faċli li wieħed ikun preżenti fid-diversi attivitajiet li jiġu organizzati matul is-sena mill-gvern ċentrali u mill-Kunsill Lokali. L-

impenji biex tmexxi każin ta’ Banda huma kbar. Biss aħna attendejna għal kull laqgħa organizzata mill-Gvern Ċentrali u kif 

ukoll mill-Kunsill Lokali. Ipparteċipajna f’kull attivita’ organizzata mill-Għaqda Każini tal-Banda. Mhux biss, dejjem rajna li l-

parteċipazzjoni tkun sħiħa bħall pereżempju fil-karnival ħadna sehem ukoll permezz ta’ karru filwaqt li fil-festival taċ-ċikkulata 

kellna stand fil-qalba ta’ Strada Rjali. Ipparteċipajna wkoll fis-seminars u laqgħat organizzata mill-Kunsill Malti għall-Arti u mill-

Kunsill Malti għas-Settur tal-Volontarjat. Permezz ta’ dawn il-laqgħa irnexxielna nsaħħu l-kuntatt tagħna ma’ diversi entitajiet 

fosthom il-Kummissarju għall-Organizzjonijiet Volontarji u fil-fatt l-accounts tal-Għaqda tagħna kienu ġew approvati sa Marzu 

2024.  

 

Ġieħ lill-Għaqda Tagħna - L-Għaqda tagħna kienet l-unika Għaqda Mużikali li ġiet 

nominata għall-dawn l-awards fosthom: 

Nominati għall-Premju Nazzjonali għall-organiżżazjoni Volontarja 2024 

Premju Soċjeta’ Ġusta 2024 

Premju lill-Għaqda Volontarja għall-Ħidma għat-tisħiħ tal-Inklużjoni.  

Dan jagħmilna kburin ħafna għal dan. In-nominazzjonijiet tagħna jirrikonoxxu l-ħidma 

tal-għaqda tagħna u jagħtuna iktar motivazzjoni għall-futur.  

 

Viżta lill-President fi Frar 2024 

Fis-16 ta’ Frar 2024 kellna l-opportunita’ wkoll li niltaqgħu mal-President Emeritu Dr. George Vella. Kellna diskussjoni twila 

dwar il-kisbiet li l-Banda tagħna qegħda tikseb. Dr. Vella nteressa ruħu ħafna fl-attivitajiet marbuta mal-inklużjoni u tagħlim tal-

mużika.  

Attivitajiet għaż-żgħażagħ u żjara f’Oslo fin-Norveġja  

Matul is-sena baqgħu għaddejin il-lezzjonijiet tal-Mużika filwaqt li ż-żgħażagħ tagħna kellhom diversi opportunitajiet li jiltaqgħu 

ma’ żgħażagħ oħra f’diversi laqgħat organizzati mill-Aġenzija Żgħażagħ. Sadannitant żagħżugħa oħra, membru fil-banda 

tagħna, kellha l-opportunita’ li tipparteċipa fi’ study visit ġewwa Oslo fin-Norveġja. B’hekk il-banda tagħna baqgħet attiva u 

tibqa minn ta’ quddiem toffri l-opportunitajiet edukattivi lil kulħadd.  

 

Rekord ta’ membri ġodda matul is-sena 

Is-sena tal-anniversarju rat numru rekord ta’ membri li ssieħbu magħna. Dan lilna jimlina b’kuraġġ għax b’hekk inkunu qed 

ninvestu fl-aħjar ħaġa tal-għaqda tagħna. Għalxejn ikollok il-propjetà tiegħek, għalxejn ikollok każin sabiħ jekk ma jkunx hemm 

il-membri li jagħtu l-ħajja lis-soċjetà’.  

 

Iċċelebrajna mal-Ħamrun Spartans u kif ukoll mal-FC Amateurs  

Is-sena 2024 kienet sena oħra ta’ kisbiet għall-Ħamrun Spartans u kif ukoll għall-FC Hamrun Amateurs. Fiż-żewġ okkażjonijiet 

ospitajna l-kumitati u ċċelebrajna flimkien mal-membri tagħna quddiem il-każin tagħna.  

 

L-Irxoxt 2025 

Matul is-sena 2024 ikkonfermajna wkoll il-ħolma li lkoll kellna. Dik li fir-raħal tagħna jkollna l-festa esterna tal-Irxoxt. Wara li 

sentejn ilu nehdejna l-Pellegrinaġġ Pageant Mixja ma’ Kristu fi Triqatna, issa wkoll, fis-sena 2025, is-sena tal-Ġublew, sejrin 

nintroduċu l-Festa esterna ta’ Kristu Rxoxt. Fil-fatt d-disinn tal-istatwa tal-artist Manwel Grech, ġie ppreżentat fil-bibita tal-Festa 

f’ Ġunju 2024. Ninsabu lkoll anzjużi sabiex din l-istatwa tkun għandna malajr kemm jista’ jkun, ħalli nkunu nistgħu ndawruha 

mat-toroq tal-Parroċċa fis-27 t’ April 2025 filgħodu.  

Erba’ Rekords Nazzjonali  

L-Għaqda tagħna ġiet ippreżentata b’erba’ rekords nazzjonali. Dan minnu nnifsu huwa rekord ieħor. Forsi wieħed jgħid li dawn 

ma jfissru xejn, iżda għalina jfissru ħafna, għax juru l-impenn tal-kumitat sabiex l-għaqda tkun dejjem minn ta’ quddiem f’dak li 

tagħmel u twettaq għas-servizz tal-komunita’. L-erba’ rekords nazzjonali huma marbutin mal-ewwel banda li żaret Lourdes fi 

Franza, l-ewwel banda li installat lift fil-planċier tal-Festa li jista’ jintuża minn kulħadd inkluż persuni b’diżabilita’ jew anzjani. It-

tielet rekord huwa dak marbut mat-tlett safriet f’ seba’ xhur u r-raba’ rekord huwa marbut mal-fatt li l-Għaqda Mużikali 

Immakulata Kunċizzjoni kienet l-unika banda li ħadet sehem ġewwa festa oħra fi Sqallija u daqqet flimkien mal-Banda l-oħra. L-

Għaqda tagħna hija l-unika Għaqda Mużikali li ħarġet iddoqq barra minn xtutna għal-tlett darbiet konsekuttivi.  

 

Kollaborazzjoni mal-Parroċċa 

Il-Parroċċa u l-Għaqda Mużikali Immakulata Kunċizzjoni komplew jaħdmu flimkien u dejjem konna ta’ sostenn fejn stajna għall-

Kappillan.  Matul is-sena kienu diversi l-attivitajiet li ġew organiżżati flimkien, fosthom il-quddiesa f’għeluq l-45 sena anniversarju, 

il-ftuħ tas-sena Pastorali bl-Adorazzjoni ta’ Ġesu’ Ewkaristija quddiem il-każin tagħna. Ukoll ilqajna lil San Martin u l-mirżugħ, 

morna nżuru tfal rikoverati l-isptar, l-għoti tal-kuruni lill-Madonna f’Jum l-Immakulata u din is-sena anke bis-sehem tal-Protezzjoni 

Ċivili  u diversi attivitajiet oħrajn. Dak, li jagħmel il-Parroċċa tagħna differenti. Kulħadd jaħdem għal għan wieħed. Dak, li nkunu 

qrib il-parruċċani u nagħtu servizz u kull għajnuna fejn nistgħu. 

 

Milied 2024 

Il-Milied għall-Għaqda Mużikali Immakulata Kunċizzjoni huwa żmien fejn imorru nferrħu lil ħaddiehor. Fil-fatt għat-tielet sena 

konsekuttiva morna nferrħu lit-tfal ġewwa l-isptar Mater Dei. Mument li jmisslek qalbek meta tara tant tfal Maltin u Barranin għall-

kura minflok qegħdin jieħdu pjaċir mat-tfal oħra barra.  Din is-sena wkoll ħsibna fi tfal oħra, fosthom dawk li qegħdin ġo xi 

istituzzjoni. Dawn ġew isajru ma’ Father Christmas ġewwa l-każin tagħna. 

Strumenti Rari  
Aktar strumenti strambi u uniċi minn madwar id-dinja. Dawn l-istrumenti huma assolutament tal-ġenn! Xi wħud forsi smajna bihom, u xi 
wħud minnhom probabbilment le. Għalkemm dawn imsejħa bħala Strumenti Rari, tajjeb li wieħed isir jaf aktar 
dwarhom. 

 IT-TOHA  

It-toħa isibuħ ukoll bħala ‘Totem Harp’. Dan l-istrument ra’ l-oriġini tiegħu mill-kompożitur Victor Gama. It-Toha 

kien ispirat mill-bejtiet ta’ speċi jew stint  ta’ għasafar Angolani, bil-ħsieb li jqanqal, l-ispirtu tal-għasafar, bil-ħoss 

tiegħu. It-Toha jista’ jindaqq minn żewġ mużiċisti f’daqqa.  

 

 CONTRABASS BALALAIKA  

Dan hu meqjus bħala l-akbar strument fil-familja Balalaika, il-Contrabass Balalaika huwa kkomparat ma 'wight bass. 

Tipikament jindaq bi plectrum jew pick kbira tal-ġilda biex jipproduċi  kwalità ta’ ħoss ftit aktar ċara. 

 

 

 

 

 STYLOPHONE  

 Dan l-istrument, l-oriġini tiegħu imur lejn l-1967 minn Brian Jarvis. Dan l-iStylophone huwa tastiera 

analoga, minjatura mħaddma bl-istilus. Din it-tastiera tal-metall tindaqq billi tmissha b'istilus biex tkun 

tista’ tindaqq kull nota.  

J e s m o n d  Z e ra fa   

Kunċert 2024 -  

Sabiex ngħalqu l-festi tal-45 sena u biex ninawguraw il-proġett tar-restawr u t-tisbieħ tal-Koppla tal-Knisja tagħna ġie 

mtella’ kunċert vokali u strumentali fejn għal darb’oħra rajna kollaborazzjoni sħiħa bejn il-Parroċċa u l-Każin bil-

parteċipazzjoni ta’ bandisti professjonali u anke mużiċist b’diżabilità’. L-Għaqda tagħna ħadet ħsieb ukoll tiffinanzja waħda 

mill-istillel tal-Koppla sabiex b’hekk tibqa’ tifkira għal dawk li jiġu warajna.  

 

Safar barra minn xtutna 

Wieħed ma jistgħax ma jsemmiex li l-Għaqda Mużikali Immakulata Kunċizzjoni ħarġet iddoqq barra minn xtutna għal tlett 

darbiet f’ seba’ xhur! Dawn il-mawriet, l-ewwel tax-xorta tagħhom fl-istorja tal-Każin tagħna, ser jibqgħu f’ qalbna u mhu ser 

jintesew qatt.  Il-Pellegrinaġġi f’Lourdes u dak ta’ ġewwa Fatima, fil-postijiet fejn dehret Ommna Marija Immakulata, li kienu 

esperjenzi mill-isbaħ. Ħassejna l-preżenza t’Ommna Marija u l-imħabba tagħha daħlet f’kull qalb ta’ kull pellegrin.  Min 

naħa l-oħra l-parteċipazzjoni tagħna fil-Festi tal-Immakulata ġewwa Termini Imerese komplew iwasslu l-ħoss tal-Banda 

tagħna barra minn xtutna fejn il-banda tagħna kienet l-ewwel banda li ħadet sehem ġewwa Festa oħra u daqqet flimkien 

mal-Banda ta’ Termini Imerese. Kienu mumenti sbieħ ħafna meta smajna l-innu tal-Banda u l-innu tal-Parroċċa jindaqqu fi 

Sqallija. Il-Kunċerti li organiżżajna fil-Knisja ta’ San Ġużepp ġewwa Lourdes u fil-knisja ta’ San Sebastjan ġewwa Lisbona 

komplew jgħollu isem il-Banda tagħna.  

Publikazzjonijiet u l-Meżżi Soċjali tagħna 

Matul is-sena l-membri baqgħu dejjem jiġu aġġornati permezz tal-meżżi soċjali u l-website  tagħna. Min naħa l-oħra r-rivista 

“il-Bandist” baqgħet toħroġ kull tlett xhur bl-edizzjoni speċjali li kien il-Programm tal-Festa li ħareġ f’ Lulju 2024. Din l-

edizzjoni speċjali tal-Festa intlaqet tajjeb ħafna, fejn fiha tajna ħarsa lejn il-proġetti u l-attivitajiet kollha mill-Festa tas-sena ta’ 

qabel. B’hekk kulħadd kien infurmat b’dak li kien qed isir.  Ġie ppublikat ktejjeb ukoll għat-tfal sabiex inħajjruhom jiġu 

jitgħallmu l-mużika. Dan jinsab ukoll fuq il-website biex ikun jista’ jintuża mill-għalliema. Saddanitant kellna diversi intervisti 

fuq gazzetti lokali u anke programmi televiżi. B’hekk isem il-banda tagħna jibqa’ dejjem jissemma minn xahar għal ieħor.  

  

Carpineto Romano 2025 

Matul is-sena l-2024 saħħaħna l-ġemellaġġ mal-villaġġ ta’ Carpineto. Filfatt wara stedina min naħa tagħna, kellna x-xorti li 

nospitawhom għall-ikla fil-Każin tagħna. Wara, is-Segretarju Ġenerali żar dan il-villaġġ fil-Festa tal-Immakulata Kunċizzjoni f’ 

Diċembru, fejn hawn ġie diskuss il-programm taż-żjara li l-Għaqda tagħna ser tagħmel ġewwa Ruma u Carpineto fis-sena 

2025. Iktar dettalji dwar dan jingħataw iktar il-quddiem.  Ta’ min jgħid lil l-Patruna tal-villaġġ ta’ Carpineto Romano, hija 

Marija Immakulata wkoll.  

Lejn l-aħħar tas-sena 2024 

L-Għaqda Mużikali Immakulata Kunċizzjoni, il-Grupp Armar Festa Immakulata Kunċizzjoni Hamrun, flimkien mal-Kappillan 

Fr. Franco, f'isem il-Parroċċa Immakulata Kunċizzjoni Ħamrun, żorna u ferraħna qlub ta’ ħafna ċkejknin u kbar ukoll, bid- 

daqq tal-għanjiet tal-Milied fis-swali tat-tfal fl'isptarijiet Mater Dei u Sir Anthony Mamo Oncology Centre, propju fis-27 ta’ 

Diċembru 2024. Grazzi għall-bandisti, infermiera, tobba u ħaddiema oħra tal-isptarijiet għax-xogħol u d-dedikazzjoni 

tagħkom, u dawk kollha li, ikkontribwew sabiex stajna nixtru r-rigali għal dawn it-tfal. Fi żmien ġimgħa ġbarna flimkien il-fuq 

minn 2,000 Ewro fi flus u ġugarelli.   

 

Fuq ir-radju sal-aħħar! 

Il-programm Marċi u Bandalori fuq NET FM kien l-aħħar avveniment ta’ din is-sena. Dan ixxandar il-Ħadd 4 ta’ Jannar 2025, 

fin- 12.30pm u kien kollhu kemm hu ddedikat lill-Għaqda Mużikali Immakulata Kunċizzjoni tal-Ħamrun. Fl-Istudios ta' NET 

FM ingħaqdu mal-preżentatur Joseph Chetcuti, il-President tal-Banda s-Sur Antoine Scicluna u l-Assistent Segretarju s-Sur 

Raphael Scerri, li tkellmu dwar dak kollu li ġara matul is-sena 2024 -  sena mimlija emozzjonijiet u unuri. 

 

Għeluq 

Kif qed taraw, għalkemm dan kien biss rendikont qasir, kien hemm diversi attivitajiet u akkwisti, li qatt ma wieħed kien 

joħlom jew jistenna. Għalhekk il-Banda tagħna vera – Toħlom – Twettaq u Tikber. Aħna nibqgħu mimlijin enerġija u 

entużjażmu sabiex fiż-żmien li ġej, sakemm nasslu għall-anniversarju tal-Ġublew tad-Deheb fl-2029, nibqgħu nklussivi, 

nkunu differenti minn ħaddieħor u nagħtu servizzi lill-komunita’, filwaqt li nkunu aktar aċċessibili, innovattiva u li nilħqu lil 

kulħadd. Dan hu dak li ser ikomplu jixprunana għas-snin li ġejjin.  Grazzi lil kull min kien magħna u grazzi wkoll lil dawk li ser 

ikomplu jagħtu sostenn lill-Banda tal-Patruna, l-unika Banda li ġġib l-isem tagħha.  Viva l-BANDA IMMAKULATA 

KUNĊIZZJONI.  

Hekk kif ħdimna tant tajjeb fi tlett 

snin li għaddew bil-Pjan Operattiv 

2021 - 2024,  

bi pjaċir inħabbru l-Pjan Operattiv 

għas-snin 2025 - 2027 li fuqu ser 

jimxi l-Kumitat li ser ikun qed imexxi 

din l-Għaqda.   

Propju dan ser jiġi preżentat  

fil-Laqgħa Ġenerali li ġejja. 


